
Ներածություն
Տարրական դասարաններում մաթեմատիկայի ուսուցումը պետք է

նպատակաուղղված լինի դիդակտիկական կարևոր պահանջների բավարարմանը,

ունենա կրթադաստիարակչական, գործնական ու զարգացնող ուղվածություն,

զարգացնի աշակերտների սենսորիկան՝ զգայական ու ըմբռնողական

արտացոլումների ամբողջությունը, հիմք ստեղծի հետագա մաթեմատիկական

կրթության համար:

        Թեման արդիական է, քանի որ 21-րդ դարի մարդը պետք է լինի ինքնուրույն,

կարողանա կայացնի ինքնուրույն որոշումներ, ոչ միայն կրթական գործընթացում,

այլև կյանքում, որին նպաստում են նաև մաթեմատիկական խնդիրների լուծումը:

Մաթեմատիկական խնդիրները սովորողների մեջ ձևավորում են բնավորության

այնպիսի գծեր, ինչպիսին են համառությունը, կամքը, ընկերասիրությունը և այլն:

Առաջացնում է սեր և հարգանք հայրենիքի, փոքրերի, մեծահասակների,

աշխատանքի նկատմամբ և այլն:

Տարրական դասարաններում թեմայի ուսուցումն իրագործում է ուսուցման

հետևյալ խնդիրները.

• հաղորդել համակարգված գիտելիքների որոշակի պաշար, ձևավորել

գիտակցված համակարգ, որն անհրաժեշտ է սովորողներին ինչպես առօրյա

կյանքում, այնպես էլ ուսումնառությունը շարունակելու համար,

• երեխաներին ծանոթացնել նոր գիտելիքների հետ, զարգացնել դրանք

կիրառելու կարողություններ և հմտություններ,

• զարգացնել ճանաչողական կամ իմացական պրոցեսները,

• զարգացնել երեխաների դաստիարակչական, զարգացնող և ուսուցանող

գործառույթները,

• պետք է զգալի տեղ հատկացնել զննականությանը,

• մաթեմատիկայի դասը պետք է լինի մտածողության և տրամաբանության

դաս,

• մաթեմատիկայի դասերը միաժամանակ պետք է լինեն մայրենիի դասեր,

զարգացնեն մայրենիի բառապաշարը:

Ուսումնասիրության օբեկտը  հանդիսանում է կրտսեր դպրոցականը:

Մաթեմատիկական խնդիրների ուսուցումը իրականացնելու համար դասվարը

պետք է կիրառի մի շարք մեթոդներ՝ զննականության, գիտականության,

գիտակցականության, մատչելիության, ակտիվության, հաջորդականության,

սիստեմատիկության և այլ մեթոդներ, առանց որոնց հնարավոր չէ պատկերացնել

խնդիրների ուսուցումը:

Հետազոտական աշխատանքի նպատակն է ներկայացնել խնդիրների

բովանդակության, լուծման ընթացքում նրանց կատարած դերը կրտսեր

դպրոցականների համակողմանի  զարգացման գործընթացում:

Մաթեմատիկա առարկան հիմնականում սիրում են այն սովորողներն, ովքեր

կարողանում են հեշտությամբ լուծել խնդիրները: Հետևաբար, սովորողներին

սովորեցնելով խնդիրների լուծման կարողունակություններ՝ մենք կկարողանանք

նպաստել առարկայի նկատմամբ հետաքրքրության մեծացմանը:

Խնդիրը լուծելու համար սովորողները պետք է կարողանան ըմբռնել և

առանձնացնել խնդրի պայմանը, հարցը, ինչպես նաև պետք է կարողանան կապ

հաստատել ինչպես հայտնի տվյալների, այնպես էլ անհայտ և հայտնի տվյալների

միջև: Կատարելով այս աշխատանքը ՝ նա պետք է ընտրի լուծման ամենառացիոնալ

և ճիշտ եղանակը: Անհրաժեշտության դեպքում սովորողը պետք է խնդիրը լուծի մի

քանի եղանակներով:

Մաթեմատիկա առարկան  գնալով զարգանում և կատարելագործվում է:

Այնուամենայնիվ, ընդունվելով դպրոց՝ սովորողները միանգամից չեն կարող

մխրճվել, նեթափանցել մաթեմատիկա գիտության մեջ, ուսումնասիրել նրա

գաղտնիքները: Դրա համար նրանք պետք է նախապատրաստվեն, որը կատարվում

է դպրոցում՝ առաջին դասարանից սկսած:

Հետազոտական աշխատանքը կազմված է բովանդակությունից,

ներածությունից, երեք գլուխներից, եզրակացությունից և օգտագործված

գրականության ցանկից:

Գլուխ 1. Խնդիրների ընդհանրացված դերը մաթեմատիկայի

դասերին տարրական դասարաններում

Խնդիրները և դրանց հետ կատարվող աշխատանքները մեծ նշանակություն

ունեն մաթեմատիկայի ուսուցման գործում: Դրանց օգնությամբ.

 իմաստավորվում, հիմնավորվում և խորացվում են տեսական նյութերը,

 սովորողները ձեռք են բերում խնդրի թվական տվյալների միջև գոյություն

ունեցող առնչությունները բառայինից՝ սիմվոլիկ պլանով արտահայտելու,

մաթեմատիկական փաստերը վերլուծելու, համադրելու, հակադրելու,

ընդհանրացումներ և վերացական մտահանգումներ կատարելու ունակություն,

 զարգանում է սովորողների տրամաբանական և ալգորիթմական

մտածողությունը,

 սովորողների մեջ ձևավորվում են մտքերը մաթեմատիկական լեզվով

արտահայտելու և գրառելու կարողությունները,

 հարստացվում է կրտսեր դպրոցականների բառապաշարը,

 սովորողների մեջ ձևավորվում են բնավորության այնպիսի գծեր, ինչպիսին են

համառությունը, կամքը, ընկերասիրությունը և այլն,

 սովորողների մեջ առաջանում է սեր և հարգանք հայրենիքի, փոքրերի,

մեծահասակների, աշխատանքի նկատմամբ և այլն,

 մեկնաբանվում են թվաբանական գործողությունների՝

ա) իմաստները,

բ) դրանց միջև գոյություն ունեցող կապերը,

գ) որոշ օրենքների իմաստները,

դ) բաղադրիչների և արդյունքների միջև գոյություն ունեցող կապերը,

 զարգանում է սովորողների վերացական մտածողությունը,

 ստեղծվում են նոր գիտելիքներ հաղորդելու պայմաններ,

 երեխաները ծանոթանում են դաստիարակչական և ճանաչողական առումով

կաևոր փաստերի հետ,

 նկատելի են դառնում տեսության և պրակտիկայի կապերը,

 ձևավորվում է սովորողների ինքնավերահսկողությունը,

 զարգանում են սովորողների ստեղծագործական ունակությունները,

աշխարհայացքը,

 առաջանում է հետաքրքրություն լուծման որոնման գործընթացի նկատմամբ,

 սովորողների մոտ դաստիարակվում է բնավորության շատ դրական որակներ,

ինչպես նաև սովորողները զարգանում են գեղագիտորեն:

Տեքստային խնդիրները ծառայում են նաև որպես սովորողներին

մաթեմատիկական առնչություններին ծանոթացման միջոց:Այս հարաբերությունները

հանդես են գալիս «լինել այսքանով շատ կամ քիչ», «լինել այսքան անգամ շատ կամ

քիչ» արտահայտություններով: Այս խնդիրները օգտագործվում են նաև «չափ»

հասկացությունը պարզաբանելու համար: Տեքստային խնդիրները օգնում են նաև մի

շարք երկրաչափական հասկացությունների ձևավորման, ամրապնդման դեպքում,

ինչպես նաև հանրահաշվական տարրերի դիտարկման ժամանակ:

Դժվար է չգնահատել տեքստային խնդիրների դերը սովորողներին այնպիսի

մեծությունների հետ ծանոթացնելու գործում, ինչպիսիք են օրինակ՝ գինը, քանակը և

արժեքը, արագությունը, ժամանակը, հեռավորությունը և այլն:

Այս ամենի հետ մեկտեղ խնդիրները կատարում են ուրիշ կարևոր ֆունկցիա:

Մաթեմատիկայի սկզբնական դասընթացում դրանք հանդիսանում են օգտակար

միջոց տրամաբանական մտածողության զարգացման համար, կարողանում են

բացահայտել կապերը, որոնք գոյություն ունեն դիտարկվող երևույթների միջև:

Տարրական դասարաններում մաթեմատիկայի դասընթացում շատ են

գործնական բնույթի խնդիրները, որոնց կատարումը զարգացնում է կրտսեր

դպրոցականի երևակայությունը, տրամաբանական և ստեղծագործական

մտածողությունը:

Նպատակահարմար է խնդիրների գլխավոր գործառույթները համարել

ուսուցանողը, դաստիարակողը և զարգացնողը: Այս գործառույթները պրակտիկորեն

իրարից անկախ հանդես չեն գալիս: Ուսուցման պրակտիկայում իրավամբ

կիրառվում են խնդիրներ, որոնք իրենց մեջ որպես առաջնային կրում են նշված

գործառույթներից ոչ թե մեկը, այլ միանգամից երկուսը կամ երեքը:

Գլուխ 2. Մաթեմատիկական խնդիրների դերը մտածողության

հնարների զարգացման գործընթացում

«Մաթեմատիկա» առարկայի զարգացնող նպատակը սովորողների

տրամաբանական մտածողության ձևավորումն ու զարգացումն է: Եթե ուսուցումն

ընթանում է միայն գիտելիքների յուրացմամբ և հմտությունների ձևավորմամբ, ապա

սովորողների մտավոր ընդհանուր զարգացման գործը մնում է թերի: Ուսուցման

զարգացման համար անհրաժեշտ է այն կազմակերպել հաղթահարելի

դժվարություններով, երբ «հայտնագործողի» դերում հանդես է գալիս սովորողը:

Ուսուցման զարգացնող դերի ապահովումը ձևավորում է նաև որոշակի մտավոր

հմտություններ (համեմատում, վերլուծություն, համադրություն, ընդհանրացում),

զարգացնում տրամաբանական մտածողությունը: Դրա համար անհրաժեշտ է

ստեղծել այնպիսի իրադրություններ, որոնց ժամանակ հնարավոր է առաջադրել

վարկածներ, կատարել դատողություններ, ստուգումներ, ուղղումներ:

Մեծ է խնդրի դերը սովորողների մտավոր զարգացման գործընթացում:

Խնդիրների զարգացնող գործառույթն ուղղված է ոչ միայն և ոչ այնքան

գիտելիքների, հմտությունների ու կարողունակությունների կուտակմանը, որն

ինքնին շատ կարևոր է, որքան կրտսեր դպրոցականի իմացական, կամային,

հուզական ոլորտների զարգացմանը:

Խնդրի զարգացնող գործառույթ ասելով հասկացվում է այն ամենը, ինչը

նպաստում է սովորողների մտածողության զարգացմանը: Խնդիրների ընդհանուր

զարգացնող գործառույթների թվին են պատկանում ինդուկտիվ և դեդուկտիվ

բնույթի եզրահանգումները, ուսումնական իրավիճակների պարզագույն

մոդելավորումը և օգտագործումն օբյեկտիվ ուսումնասիրման համար,

ուսումնասիրվող օբյեկտների դասակարգումը, նրանց մեջ պատճառահետևանքային

և կառուցվածքային կապերի հաստատումը և այլն:

Շրջապատից մարդու ստացած ինֆորմացիան նրան հնարավորություն է

տալիս պատկերացնել առարկաները, դրանց տեղը մեր կյանքում և դրանց

բացակայության դեպքում կանխատեսել մեր կյանքի փոփոխությունը: Բայց այդ

բոլորը հնարավոր է միայն մտածողության գործընթացի շնորհիվ:

Մտածողությունը հոգեբանական բարդ  գործողություն է: Այն իրականության,

առարկաների, երևույթների և նրանց փոխադարձ կապերի արտացոլման

ընդհանրացված, միջնորդված և նպատակաուղղված պրոցես է:

Կրտսեր դպրոցականների մտածողությունը զարգանում է երկու հիմնական

փուլով: Առաջին փուլը համընկնում է I-II դասարաններում սովորելու

ժամանակահատվածի հետ: Այս փուլում ուսումնական նյութի վերլուծությունը

առավելապես ակնառու-գործնական բնույթ ունի: Մտածելիս աշակերտները հենվում

են իրական առարկաների կամ դրանց փոխարինող պատկերների վրա: Այս է

պատճառը, որ հատկապես I-II դասարաններում մեծ տեղ են զբաղեցնում զննական

առարկաները:

Խնդրի տարբեր տիպերը ուսուցանելու ժամանակ պետք է ընտրել այնպիսի

խնդիր-օրինակներ, որոնք հեշտ լինեն և հնարավոր լինեն սովորողներին

ներկայացնել զննման միջոցով: Արդեն III դասարան փոխադրվելու շեմին կրտսեր

դասարանցիների մտածողության բնույթը փոխվում է: Օրինակ.

ա) Աննան ունի 7 կանաչ և 10 կարմիր ուլունք: ընդամենը քանի՞  ուլունք ունի Աննան:

բ) Արմենն ունի մեկ հատ 200 դրամանոց և երեք հատ 20 դրամանոց, իսկ Արմինեն

երկու հատ 100 դրամանոց և չորս հատ 10 դրամանոց մետաղադրամներ: Նրանցից

ո՞վ ավելի շատ գումար ունի:

Վերը նշված խնդիրներից առաջինը I դասարանի, իսկ մյուսը՝ III դասարանի

խնդիրներ են: Առաջին՝ խնդիրը ներկայացնելու և լուծելու համար ուսուցչուհին

պետք է ունենա պաստառ կամ նկար: Այդ պաստառի հիմնական նպատակն այն է,

որ սովորողները ակնառու ձևով պատկերացնեն այն, ինչ ասվում է խնդրի մեջ,

հասկանան նրա բովանդակությունը: Երկրորդ՝ խնդիրը լուծելու համար

սովորողներին հարկավոր չեն նշված դրամները: Նրանց հարկավոր չէ ակնառու

գործնական դարձնել խնդիրը, քանի որ նրանց համար այս դեպքում կաևոր են

թվային տվյալները և ոչ թե դրամների արտաքին տեսքը, գույնը, չափը և այլն:

Այսինքն, եթե տրված է, որ Արմենն ունի 3 հատ 20 դրամանոց, նրանք կարիք չունեն

3 հատ 20 դրամանոց դնեն սեղանին, որպեսզի ավելի լավ հասկանան թե դա ինչ է

և ինչպես գտնեն դրա լուծումը: Այսինքն աստիճանաբար զարգանում է սովորողների

վերացական մտածողությունը:

Մտածողության գործընթացն ամենից առաջ իրենից ներկայացնում է

վերլուծություն, համադրություն, ընդհանրացում, ինչպես նաև համեմատում,

վերացարկում, կոնկրետացում:

Վերլուծությունը  հոգեբանական տեսանկյունից, օբյեկտի այս կամ այն

կողմերի, տարրերի, հատկանիշների, կապերի, հարաբերությունների

առանձնացումն է, ուսումնասիրվող օբյեկտի բաժանումը առանձին «մասերի» և

բաղադրիչների:Մաթեմատիկական տեսանկյունից վերլուծությունը տվյալ օբյեկտից

նրա հատկությունների և հատկանիշների միջոցով տարրերի անջատումն է:

Վերլուծության թեմայով խնդիրներ աշակերտներին առաջադրվում է դեռևս I

դասարանից: Օրինակ, երբ սովորողները ճանաչում են երկրաչափական

պատկերները, նրանց ցույց ենք տալիս հետևյալ տիպի պաստառ կամ նկար և

հարցնում.          (տես նկ. 1)

Քանի՞ շրջան կա:                          Քանի՞ եռանկյունի կա:

          Քանի՞ քառակուսի կա:                  Քանի՞ կապույտ գույնի պատկեր կա:

          Քանի՞ մեծ շրջան կա և այլն:

       Նկար 1

Այսինքն մենք այս տարբեր տեսակի պատկերներից առանձնացնում ենք որևէ

հատկանիշով նման տարրեր:

 Համադրությունը տվյալ օբյեկտի տարբեր տարրերի միացումն է մեկ ամբողջում:

 Համադրությունը վերլուծության հակառակ գործողությունն է: Չնայած դրան, այդ

երկուսը սերտ կապված են միմյանց հետ և լրացնում են մեկը մյուսին:

       Օրինակ՝ սովորողը համադրում է խնդրի վերլուծության ժամանակ ստացած

պայմանները և հարցը, կապ է ստեղծում ինչպես հայտնի տվյալների, այնպես էլ

հայտնի տվյալների և հարցի միջև: Թե ինչպես  կարելի է անհայտը գտնել

հայտնիների միջև եղած կապի միջոցով: Դրա հետևանքով է իրագործվում

համադրությունը, այսինքն տարբեր տարրերի միջև կապերի  և

փոխհարաբերությունների հաստատումը:

 Օրինակ՝ սովորողներին ցույց եմ տալիս հետևյալ պատկերը (տես նկ. 2) և

հարցնում, թե դրա համար քանի երկրաչափական պատկեր է օգտագործվել:

Նկար 2

Վերլուծությունը և համադրությունը միշտ փոխադարձաբար կապված են:

Նրանց անխզելի միասնությունը պարզ կերպով հանդես է գալիս արդեն իմացական

պրոցեսում, ինչպիսին համեմատությունն է: Շրջապատող աշխարհի հետ

ծանոթանալու առաջին փուլում օբյեկտները ընկալվում են համեմատության

միջոցով:

Համեմատումը մտավոր գործունեություն է, որից օգտվում են տվյալ

օբյեկտների նմանությունների և տարբերությունների բացահայտման համար: Ըստ

նմանության համեմատումը անվանում են համադրում, իսկ ըստ տարբերության՝

հակադում:

Սովորողներն այս հնարից օգտվում են դեռևս մաթեմատիկայի առաջին

դասերից, երբ անցնում են այնպիսի հասկացություններ, ինչպիսիք են՝ մեծ-փոքր,

երկար-կարճ, հեռու-մոտ, արագ-դանդաղ, ծանր-թեթև, նույնքան, հաստ-բարակ,

շատ-քիչ, երբ նրանք համեմատում են տարբեր առարկաներ, հատկանիշներ,

երևույթներ: Թվարկության ուսուցման ընթացքում նրանք սկսում են համեմատել

նաև թվերը:

Ընդհանրացնել նշանակում է նշել այն ընդհանուրը, ինչը պարունակվում է

դիտարկվող համախմբի յուրաքանչյուր օբյեկտում: Ընդհանրացման հիմնական

նախադրյալը առարկաների ու երևույթների համեմատումն է: Միայն

համեմատության միջոցով է բացահայտվում նրանց միջև եղած ընդհանուրը, և

հնարավոր է դառնում դրանք միավորել միևնույն խմբում:

Օրինակ, ցույց եմ տալիս եռանկյուն, քառակուսի, շրջան, ուղղանկյուն և

ասում, որ դրանք երկրաչափական պատկերներ են: Իսկ ցույց տալով կոն, գլան,

բուրգ, ուղղանկյունանիստ և խորանարդ, ասում եմ, որ դրանք երկրաչափական

մարմիններ են:

Վերացարկումը այն գործընթացն է, երբ մարդը, առանձնացնելով

հետազոտվող օբյեկտի ինչ-որ որակներ, շեղվում է մյուսից:

Օրինակ՝ մենք խոսում ենք պարզ խնդիրների մասին, որ դրանք այն

խնդիրներն են, որոնք լուծվում են 1 գործողությամբ, բայց չենք մանրամասնում

դրանց տեսակները:

Կոնկրետացումը  իրենից ներկայացնում է մտքի վերադարձ ընդհանուրից և

վերացականից դեպի կոնկրետ առարկան՝ նրա բովանդակությունը պարզելու

նպատակով:

Մտածողությունը կամ տրամաբանական ճանաչողությունը, հնարավորություն

է տալիս մարդուն ճանաչելու այն, ինչ նա անմիջապես զգացողությունների միջոցով

չի ընկալում:

Տրամաբանական մտածողությունը զարգացնելու հիմնական միջոցը խնդիրն

է: Ի՞նչ է կատարվում գործնականում: Սովորողներին առաջադրվում է խնդիր:

Նրանք ծանոթանում են խնդրին , քննարկում ենք պայմանը և լուծում այն: Արդյոք

սովորողն այս խնդրից օգուտ ստացավ: Իհարկե, ոչ: Եթե 1-2 օրից այս նույն խնդիրը

նորից առաջադրվի, ապա նրանց մի մասի համար դրա լուծումը կրկին

դժվարություն կառաջացնի:

Առավելագույն արդյունք այն ժամանակ է գրացվում, երբ կիրառվում են այդ

խնդրի հետ աշխատելու տարբեր ձևեր.

 Աշխատանք լուծված խնդրի հետ: Սովորողներից շատերը խնդրի լուծումն

ընկալում են այն մի քանի անգամ վերլուծելուց հետո: Մաթեմատիկական կայուն

գիտելիքների ձեռքբերման այս եղանակը թեև բավական ժամանակ է պահանջում,

այնուամենայնիվ այն արդյունավետ է:

 Խնդիրների լուծումը տարբեր եղանակներով: Ժամանակի սղության

պատճառով տարբեր եղանակներով խնդրի լուծմանը քիչ ուշադրություն է

տրամադրվում: Սակայն այդ կարողունակությունը վկայում է մաթեմատիկայի բարձր

զարգացվածության մասին:

 Խնդրի վերլուծության եղանակի ճիշտ ընտրություն՝ պահանջից դեպի

պայման կամ պայմանից դեպի պահանջ, ինչպես նաև այս 2 եղանակների

միաժամանակյա կիրառումը: Վերլուծության եղանակի ընտրությունից բխում է

խնդրի լուծման որևէ եղանակ:

 Խնդիրների մեջ ներգրավված իրավիճակի ներկայացում:

 Խնդրի կազմում:

 Պակաս կամ ավել տվյալներով խնդրի լուծում:

 Խնդրի հարցի փոխում:

 Տրված խնդրի վերաբերյալ տարբեր արտահայտությունների կազմում՝

համապատասխան բացատրություններով:

 Խնդրի լուծման համար առաջադրված եղանակի բացահայտում:

 Փոփոխված տվյալներով նմանատիպ խնդիրների կազմում և այլն:

          Տրամաբանական մտածողությունը զարգացնող նմանատիպ

առաջադրանքների պարբերաբար կատարումը խորացնում և լայնացնում է

մաթեմատիկական մտահորիզոնը:

          Մաթեմատիկական գիտելիքների գիտակցական յուրացման դեպքում

սովորողներն օգտվում են ինչպես մտածողության հիմնական գործառույթներից՝

վերլուծություն, համադրություն, համեմատում, վերացարկում, կոնկրետացում և

ընդհանրացում, այնպես էլ մտածողության տրամաբանական հնարներից՝

հասկացություն, դատողություն և մտահանգում:

         Հասկացությունը միտք է կամ մտածելու ձև, որի մեջ արտացոլվում են

իրականության առարկաների և երևույթների ընդհանուր, էական և տարբերակիչ

կապերը, հարաբերությունները և արտահայտվում է բառով կամ

բառակապակցություններով: Օրինակ՝ «խնդիր հասկացության» մեջ,

մաթեմատիկական տեսանկյունից, մտնում են այնպիսի հատկանիշներ, ինչպիսիք

են վարժությունը և տեքստային խնդիրը, խնդիր-հարցերը, պակաս և ավելորդ

տվյալներով խնդիրները և այլն:

        Դատողությունը ևս մտածողության հնար է, որի միջոցով հաստատվում կամ

հերքվում է ինչ-որ բան: Օրինակ՝

12-ը զույգ թիվ է:

Հակադիր թվերի գումարը 0 է

Ուղղանկյան անկյունները ուղիղ են:

     Մտահանգումը մտքի այնպիսի ձև է, որտեղ մեկ կամ մի քանի

դատողություններից բխեցնում են մի նոր դատողություն:

     Օրինակ՝ եթե հայտնի է, որ Անին ունի 4 նկար, իսկ Վարդանը՝ 2-ով ավելի, և

պահանջվում է գտնել, թե քանի նկար ունեն նրաք միասին, ապա պատասխանը

գտնելու համար մենք պետք է մասնավոր դեպքերը քննարկելով հասնենք

ընդհանուր դրույթին: Այսինքն մենք պետք է նախ գտնենք, թե Վարդանը քանի

նկար ունի, ապա գտնենք դրանց ընդհանուր թիվը:

     Դեդուկցիան , ընդհակառակը, ընդհանուր դրույթից դեպի մասնավոր դեպքը,

երևույթը տանող մտահանգումն է:

     Օրինակ՝ միանիշ թվերը գրվում են  մեկ նիշով: 9-ը գրվում է մեկ նիշով:

Հետևաբար 9-ը միանիշ թիվ է:

     Այսպիսով, մտածողության բոլոր հնարները միանգամայն անհրաժեշտ են

մտածողության գործունեության նորմալ ընթացքը ապահովելու համար:

Գլուխ 3.Մաթեմատիկական խնդիրների դերը դաստիարակության

գործընթացում

Պետք է հիշել, որ հանդիպելով նույնիսկ շատ շնորհալի սովորողի, այդ

սովորողից պատրաստում ենք ոչ թե մաթեմատիկոս, այլ ամենից առաջ

բազմակողմանի զարգացած անձնավորություն:

Անտուան դը Սենտ-Էքզյուպերին ասել է, որ մարդուն ստեղծում է

դաստիարակությունը և, որ այն առաջնություն ունի կրթության նկատմամբ: Բոլորիս

խնդիրն է նախ դաստիարակել, ապա կրթել երեխային: Այս փոփոխվող

ժամանակաշրջանում հարկավոր է նախ և առաջ սովորողներին պատրաստել

կյանքին, ձևավորել այնպիսի անհատներ, ովքեր կկարողանան ճիշտ կողմնորոշվել,

թե կյանքի բազմաբարդ ու բազմաբնույթ հարաբերություններում ինչ սկզբունքներով

պետք է առաջնորդվեն:

Դպրոցում ուսուցման գործընթացի ժամանակ ձևավորվում է մարդկային

գիտակցությունը, հայացքները, աշխարհայացքը, համոզմունքները:

Մաթեմատիկայի ուսուցումը կոչված է մաթեմատիկա առարկայի մասին

պատկերացումների ձևավորմանը, կատարելագործմանը և հեշտացմանը, ինչպես

նաև մարդու կյանքի փորձի ընդլայնմանը և հարստացմանը:

Մաթեմատիկայի ուսուցման դաստիարակչական նպատակը դասվարից

պահանջում է սովորողի մեջ սերմանել մաթեմատիկայի նկատմամբ կայուն

հետաքրքրություն, մշակել խնդիրներ լուծելու, եզրահանգումներ կատարելու

կարողունակություններ, դաստիարակել աշխատասիրություն, դիտողունակություն,

կամքի որակներ, իրականացնել բարոյական և գեղագիտական

դաստիարակություն:

Սովորողի մեջ բարոյական դաստիարակության ձևավորումը տեղի է ունենում

մարդկանց միջև փոխհարաբերությունների ազդեցության տակ, որոնք շրջապատում

են սովորողներին և նրանց հասակակիցներին:

          Սովորողների դաստիարակման արդյունավետ միջոցներից է հանդիսանում

մաթեմատիկական խնդիրների լուծումը:  Մաթեմատիկական խնդիրներն

արտացոլում են կյանքի տարբեր կողմերը, կրում են տարբեր ինֆորմացիաներ: Այդ

պատճառով էլ դրանց լուծումը հանդիսանում է ընդհանուր դաստիարակման

համակարգի մի օղակը: Լավ ընտրված և մեթոդապես ճիշտ դասակարգված

խնդիրները օգնում են սովորողներին տեսական նյութի յուրացման մեջ, դարձնում

են մաթեմատիկայի դասընթացը ավելի հետաքրքիր, առաջացնում են նոր

գիտելիքների ձեռքբերման անհրաժեշտություն և դրանց ինքնուրույն  կիրառման

ունակություն:

          Բացի անմիջական ազդեցությունից, խնդիրների բովանդակությունը ունի նաև

թաքնված «ենթատեքստային» ազդեցություն սովորողների վրա:

           Սկսելով խնդրի լուծումը՝  սովորողները նախ ծանոթանում են դրա

ձևակերպման հետ, իսկ լուծումը դեռ մնում է նրա գործունեության  դաշտից դուրս:

           Այս պատճառով էլ շատ կարևոր է, որ խնդրի բովանդակությունը առաջացնի

մեծ հետաքրքրություն: Օգտակար է, երբ խնդրի տեքստերը ուղղված են ոչ միայն

մտքին, այլ նաև սովորողների էմոցիաներին: Այս դեպքում խնդրի

դաստիարակչական ազդեցությունը իրականացվում է ոչ միայն խնդրի պայմանի

միջոցով, այլ նաև անուղղակի  կերպով ձևակերպված նյութի ենթատեքստի

միջոցով: Յուրաքանչյուր ինֆորմացիայի ենթատեքստի յուրացման հետ է կապված

նրա նկատմամբ սովորողի վերաբերմունքը:

           Մանկավարժական  գործընթացը միշտ կապված է ոչ միայն սովորողի և

ուսուցչի փոխհարաբերությամբ, այլ նաև կապված է «ոչ ներկա» ուսուցիչների հետ:

Նշանավոր «բացակա ուսուցիչների» դերում հաջող կերպով հանդես են գալիս և

սովորողների վրա հսկայական ազդեցություն են թողնում մարդիկ, որոնք կատարում

են քաջագործություններ: Պատմական նյութը ազդելով գիտակցության, ինչպես նաև

սովորողների զգացմունքների և մտքի վրա, ձևավորում է նրանց բարոյական

իդեալների: Այդ պատճառով էլ պատմական նյութը, առաջնային դեր է խաղում

ազգային և հայրենասիրական դաստիարակության մեջ:

            Խնդիրները կարող են որոշ տվյալներ տալ ինչպես հռչակավոր մարդկանց

մասին, այնպես էլ պատմել հայրենիքի բարելավմանն ուղղված աշխատանքի

մեծարման, հայրենիքի տարբեր կառույցների մասին, աշխատավորների, նրանց

կատարած աշխատանքի մասին: Օրինակ՝

ա) Գանձասարի վանքի կառուցման աշխատանքները սկսվել են 1216 թվականին և

ավարտվել՝ 1238 թվականին: Քանի՞ տարում է կառուցվել վանքը:

բ) Երևանը հիմնադրվել է 782 թվականին: Ե՞րբ է լրանալու Երևանի հիմնադրման

3000-ամյակը:

գ) Տպագրիչը տպագրական հաստոցով 1 ժամում տպագրում է 4000 տպագրական

թերթ: Նրա օրվա պլանը 32000 թերթ տպելն է: 3 ժամ աշխատելուց հետո դեռ

քանի՞ թերթ նա պետք է տպագրի՝ օրվա  պլանը կատարելու համար:

դ) Էջմիածնի Մայր տաճարը կառուցվել է 4-րդ դարում, իսկ Զվաթնոցի տաճարը՝ 8-

րդ դարում: Քանի՞ դար է, ինչ այդ տաճարներից յուրաքանչյուրը ծառայում է հայ

ժողովրդին:

ե) Դերձակը 1անդրավարտիք կարելու համար ստանում է 3000 դրամ

աշխատավարձ: Նա մեկ օրում կարում է 2 անդրավարտիք: 1 շաբաթում որքա՞ն

կկազմի նրա աշխատավարձը:

           Քանի որ կրթությունը սովորողների համար աշխատանք է, ապա

սովորողներին աշխատանքային գործունեության պատրաստելը նշանակում է

ամենից առաջ նրանց մեջ դաստիարակել սովորելու անհրաժեշտություն:

          Աշխատասիրությունը, որպես բնավորության գիծ, չի ծնվում երեխայի հետ,

այն պետք է դաստիարակել երեխաների մեջ: Անհրաժեշտ է սովորողների

գիտակցությանը հասցնել աշխատանքի կարևորության հասկացումը, որի

միջոցներից մեկը համապատասխան խնդիրների լուծումն է: Օրինակ՝

ա) Խաղալիքներ պատրաստելու համար Աննային անհրաժեշտ է 23 մ ժապավեն,

Սոնային՝ 24 մ, իսկ Անին՝ 12 մ:Ընդամենը քանի՞ մետր ժապավեն է պետք նրանց:

բ) Տատիկը գուլպա գործելու համար օգտագործեց 67 մ կանաչ և 25 մ-ով քիչ

կարմիր թել: Ինչքա՞ն կարմիր թել է օգտագործել տատիկը:

գ) Մանկական զբոսայգու կանաչապատման համար գնեցին առաջին տեսակի 156 և

երկրորդ տեսակի 256 տնկի: Առաջին տեսակի մեկ տնկին արժե 40 դրամ, իսկ

երկրորդ տեսակի՝ 90 դրամ: Ընդամենը որքա՞ն վճարեցին այդ բոլոր տնկիների

համար:

      I-IV  դասարանների մաթեմատիկայի դասագրքերում ընդգրկված են այնպիսի

խնդիրներ, որոնք սովորողների մեջ դաստիարակում են սեր սպորտի, խոհանոցի,

բնության, գրքերի, ինչպես նաև ընկերոջը օգնելու, աջակցելու, նրա մասին ավելի

շատ բան իմանալու կարողություններ: Օրինակ՝

ա) Մրցավազքի ընթացքում մարզիկներից մեկն 800 մ հեռավորությունը վազեց 104

վայրկյանում, իսկ մյուսը՝ 1ր 42 վայրկյանում: Այդ մարզիկներից ու՞մ արդյունքն էր

լավագույնը:

բ) Ձմեռային արձակուրդի օրերին Սիրանուշը կարդաց 3 գիրք: Առաջինն 96 էջանոց

էր, երկրորդի էջերը 5 անգամ շատ էին առաջինի էջերից, իսկ երրորդի էջերը 192-ով

քիչ էին երկրորդի էջերից: Քանի՞ անգամ են երրորդ գրքի էջերն առաջին գրքի

էջերից շատ:

գ)Գաթա պատրաստելու համար Սոնան գնել է 4 տուփ  ալյուր: Հաշվի՛ր, թե քանի կգ

ալյուր է գնել Սոնան՝ գիտենալով, որ 1 տուփ ալյուրի զանգվածը 500 գրամ է:

դ)  Գրիգորը ծնվել է 2002 թվականի ապրիլի 12-ին, դրանից 2 տարի 22 օր հետո

ծնվել է նրա քայրը: Գտի՛ր քրոջ ծննդյան թվականն ու ամսաթիվը:

Խնդիրները պետք է կապված լինեն  և համապատասխանեն այսօրվա

պահանջներին: Դրա հիմնական նպատակն այն է, որ սովորողները, խնդրի

բովանդակությունը կապելով իրենց կյանքի հետ, կարողանան ճիշտ կողմնորոշվել և

լուծել խնդիրը: Մաթեմատիկայի դասագրքերում մեծ տեղ են զբաղեցնում «դրամ»

հասկացության հետ կապված խնդիրները: Օրինակ՝

ա) Արարատը 800 դրամի գնումներ կատարեց: Նա վճարեց երկու 500 դրամանոց

մետաղադրամ: Որքա՞ն դրամ պետք է վերադարձնի վաճառողը:

բ) Աննան ունի 1450 դրամ: Այդ գումարով ամենաշատը քանի՞ տետր նա կարող է

գնել, եթե տետրն արժե 70 դրամ: Այդ տետրերը գնելուց հետո նրա մոտ որքան

դրամ կմնա:

             Խնդիրները սովորողներին ոչ միայն տեղեկություններ են տալիս

մաթեմատիկական հասկացությունների, մաթեմատիկական գործողությունների

մասին, այլ նաև բազմատեսակ գիտելիքներ են տալիս, որոնք կապված են տարբեր

բնագավառների հետ: Օրինակ՝

ա) Էջմիածնի Սուրբ Հռիփսիմե վանքը կառուցվել է 618 թվականին: Ո՞ր դարում է

կառուցվել այդ վանքը: Քանի՞ տարի է, ինչ Սուրբ Հռիփսիմե վանքը ծառայում է հայ

ժողովրդին:

բ) Արաքս գետի երկարությունը 1072 կմ է: Արաքսի ամենաերկար վտակը՝

Ախուրյանը, Արաքսից  886 կմ կարճ է, իսկ ամենակարճը՝ Գավառագետը՝ 1048 կմ

կարճ: Քանի՞ կիլոմետր են Արաքսի վտակների երկարությունը:

գ) Վիկտորիա ջրվեժի բարձրությունը 120 մ է, Նիագարայինը՝ 51 մ, Ջերմուկինը՝ 60:

Քանի՞ անգամ է Ջերմուկի ջրվեժը Վիկտորիայի ջրվեժից ցածր: Քանի՞ մետր է

Ջերմուկի ջրվեժը Նիագարայից բարձր:

դ) Արցախի հուշարձանների զարդը՝  Գանձասարի վանքը, սկսել են կառուցել 1216

թվականին և 1238-ին՝ ավարտել: Քանի՞ տարում են կառուցել Գանձասարի վանքը:

          Այս խնդիրները հետաքրքրություն են առաջացնում երեխաների մեջ

մաթեմատիա առարկայի նկատմամբ:

          Մաթեմատիկական տարբեր բովանդակությամբ խնդիրների լուծումը օգնում է

կամքի, համառության, պատասխանատվության, սկսած գործը մինչև վերջ

հասցնելու կարողության զարգացմանը, ինչպես նաև սեփական

պարտավորություններին ստեղծագործաբար վերաբերվելը:

       Եթե բնավորության այս գծերը ուսուցչի կողմից դաստիարակվում և ներդրվում

են կրտսեր դասարաններում և սովորողը սովորում է բարեխղճորեն վերաբերվել իր

պարտականություններին,  ապա դա մնում է ամբողջ կյանքում: Այսպիսով,

մաթեմատիկայի ուսուցումը սկզբունքորեն կարևորագույն դեր ունի

դաստիարակման գործում, աշխատասիրության ձևավորման,

պատասխանատվության զգացումի մեջ:

            Հենց սա էլ կարևորագույն և լուրջ ներդրումն է հանդիսանում սովորողներին

առաջիկա աշխատանքային գործունեությանը պատրաստելու գործում:

Եզրակացություն

         Այսպիսով, տեքստային խնդիրները ծրագրով նախատեսված տեսական

գիտելիքների յուրացման լավագույն միջոց են և սովորեցնում են սովորողներին

գործնականում կիրառել դրանք: Խնդիրների ուսուցման միջոցով սովորողների մեջ

ձևավորվում են այն կարևոր որակները, որոնք անհրաժեշտ են անձնավորության

ձևավորման գործընթացում: Խնդիրների ուսուցումը հիմք է հանդիսանում

տրամաբանական և երևակայական մտածողության զարգացման համար:

        Խնդիրները կատարում են 3 հիմնական ֆունկցիա՝ զարգացնող,

դաստիարակող և ուսուցանող, որոնք պետք է գիտակցվեն յուրաքանչյուր խնդիր

լուծելու ընթացքում:

        Տարրական դպրոցը պարտավոր է երեխաների մեջ կարևորագույն որակների

ձևավորման հիմքը դնել:

        Յուրաքանչյուր մանկավարժ, տեքստային խնդիրների, նրանց կատարած դերի

ճիշտ ուսուցում կատարելով, պարտավորվում է բավարարել հետևյալ պահանջները.

 հետաքրքրություն առաջացնել մաթեմատիկա առարկայի նկատմամբ,

 սովորողներին ծանոթացնել մաթեմատիկական հասկացություններին,

 զարգացնել նրանց տրամաբանական մտածողությունը,

 նրանց մեջ ձևավորել բարոյական որակներ,

 սովորողներից ձևավորել այսօրվա կյանքին համապատասխան քաղաքացի

 բարձր դասարաններում ուսուցանվող մաթեմատիկան ճիշտ և հեշտ ընկալելու

համար ամուր հիմք կառուցել:

         Խնդիրների ունեցած դերն ուսումնասիրելու արդյունքում հանգեցի այն

եզրակացության, որ միևնույն խնդիրը կարող է միաժամանակ կատարել ոչ թե մեկ,

այլ երկու և ավելի դերեր:

